
АННОТАЦИЯ 
Ушбу мақола 1917-1924 йилларда Туркистон АССР божхоналар тизимида Совет 

ҳокимиятининг бож-тариф сиёсати ва унинг тарихий жорий қилиш босқичлари кўриб 
чиқилади. РСФСР (кейинчалик СССР) нинг қўшни шарқ мамлакатлари билан иқтисодий, 
сиёсий ва савдо алоқаларининг фаоллашиши муносабати билан ташқи савдо товарларини 
чегарадан ўтказиш учун божхона расмийлаштируви жараёнини тартибга солиш ва бож-тариф 
масаласи муҳим аҳамиятга эга бўлди. Совет ҳукуматининг ўлкада юритган бож-тариф 
сиёсатининг ўта сиёсийлаштирилиши божхона тизими Ташқи ишлар ва молия халқ 
комиссарликлари билан боғлиқ ҳолда таҳлили олиб борилди.  

Калит сўзлар: РСФСР, СССР, молия, ташқи савдо, Туркистон АССР, божхона, бож-
тариф, чегара, назорат пост, савдо, монополия, импорт-экспорт, контрабанда. 

ТАМОЖЕННАЯ ПОЛИТИКА СОВЕТСКОЙ ВЛАСТИ В ТАМОЖЕННОЙ 

СИСТЕМЕ ТУРКЕСТАНСКОЙ АССР 
АННОТАЦИЯ 

В данной статье рассматривается таможенная политика советской власти в таможенной 
системе Туркестанской АССР в 1917-1924 годах и этапы ее исторической реализации. В связи 
с активизацией экономических, политических и торговых связей РСФСР (позже СССР) с 
соседними восточными странами, важным вопросом при перемещении внешнеторговых 
товаров через границу стал вопрос таможенного оформления и тарифный вопрос. Анализ 
крайней политизации таможенной политики Советского правительства в стране проводился в 
связи с таможенной системой Наркоматов иностранных дел и финансов. 

Ключевые слова: РСФСР, СССР, финансы, внешняя торговля, Туркестанская АССР, 
таможня, таможенные тарифы, граница, контрольно-пропускной пункт, торговля, монополия, 
импорт-экспорт, контрабанда. 

CUSTOMS POLICY OF THE SOVIET AUTHORITY IN THE CUSTOMS SYSTEM 

OF THE TURKESTAN ASSR 
ABSTRACT 

This article examines the customs policy of the Soviet government in the customs system of 
the Turkestan Autonomous Soviet Socialist Republic in 1917-1924 and the stages of its historical 
implementation. In connection with the intensification of economic, political and trade ties of the 
RSFSR (later the USSR) with neighboring eastern countries, the issue of customs clearance and tariff 
issues became an important issue when moving foreign trade goods across the border. An analysis of 
the extreme politicization of the customs policy of the Soviet government in the country was carried 
out in connection with the customs system of the People's Commissariat of Foreign Affairs and 
Finance. 

Index Terms: RSFSR, USSR, finance, foreign trade, Turkestan Autonomous Soviet Socialist 
Republic, customs, customs tariffs, border, checkpoint, trade, monopoly, import-export, smuggling. 

 
1. Долзарблиги: 
Ўзбекистоннинг иқтисодий тарихига доир масалаларни бир қисми сифатида божхона 

муассасалари тарихи ва фаолиятини  тадқиқ этиш муҳим аҳамият ҳисобланади. Туркистон 
АССРнинг ташкил этилиши иқтисодий ва маъмурий, жумладан, божхона соҳасида ҳам 
ўзгаришларга олиб келди. Совет ҳукумати Ўрта Осиё республикалари иқтисодиётини йирик 
совет иқтисодий тизимга бирлаштиришни мақсад қилган. Бунда социалистик иқтисодий 
сиёсатни амалга ошириш, жумладан, савдони марказлаштириш ва хўжалик фаолияти устидан 
давлат назоратини ўрнатишда божхона ва бож-тариф сиёсати муҳим аҳамият касб этган.  

2. Методлар ва ўрганилганлик даражаси: 
Мавзуни ёритишда тарихий  тадқиқотлар  олиб боришнинг тизимли, қиёсий ва 

муаммовий-хронологик таҳлил усулларидан фойдаланилган. 
Мавзуга доир архив ҳужжатлари ҳамда замонавий тадқиқотчиларни РСФСРнинг 

Туркистон АССР божхона тизимида бож-тариф сиёсатини аҳамиятли масалаларини 
ўзларининг изланишларини таҳлил қилган ҳолда ёритиб берилган. Масалан, замонавий рус 
тадқиқотчилари Ю.Г.Кисловский, К.Н.Лодыженский, Ю.О.Петрова, О.М.Андреев, 
Н.М.Блинов, МДҲ доирасида М.О.Абсеметов, А.И.Шалтыков, Г.А.Капекова, А.Ш.Ёров, 
С.И.Хошем-Ракаванди, М.Х.Махдиян кабилар божхона тарихи, унда мавжуд бож-тариф 
сиёсати, чегара ва ташқи савдо, маҳсулотлар айирбошлаш, импорт-экспорт масалалари бўйича 
кўплаб тадқиқот ишлари олиб борилган. Лекин бу тадқиқот ишларида Туркистон АССР 
божхона иши бўйича алоҳида мавзулашган тадқиқотлар етарлича эмас ёки собиқ иттифоқнинг 
бир қисми сифатида умумуий маълумотлар билан тавсифлаб кетилган.  

3. Тадқиқот натижалари: 
Биринчи Жаҳон урушидаги мағлубият, октябр тўнтарилши воқеалари, хорижий 

давлатлар интервенцияси таъсирида совет ҳокимиятининг ташқи савдо алоқалари чекланиб 
қолди. Дастлабки йилларда РСФСР божхона сиёсати тарифлар асосида эмас, балки товарлар 
ҳаракати устидан қатъий давлат назоратини ўрнатиш тамойилида (тарихда бундай тизим 
рухсат берувчи-тақиқловчи сиёсат деб аталади-Э.Б)  олиб борилди. Натижада 1916-1917 
йилларда ташқи савдо хажми 20% бўлган бўлса, 1918-1919 йилларда 97% га камайиб кетди. 
Ташқи савдо айланмаси тартибсиз ва аҳамиятсиз бўлиб қолди. Туркистондаги  сиёсий ва 
иқтисодий жараёнлар ҳам совет ҳокимиятига божхона ва бож-тариф тизимини тартибга солиш 
имконини бермади. Божхона тарифлари марказий ва маҳаллий ҳукумат органлари томонидан 
тасдиқланган қарор ва фармойишлар асосида ташкил қилинган. Туркистон АССР божхонаси 
РСФСР (кейинчалик СССР) ХКС, Молия халқ комиссарлиги ва Ташқи савдо халқ 

комиссарлигида қошида фаолият олиб борган даврда марказ томонидан ишлаб чиқилган бож-
тарифлари асосида иш юритган.  

1917 йил 29 декабрдаги (янги календар бўйича 1918 йил 11 январь) РСФСР ХКСнинг 
“Товарларни импорт ва экспорт қилишга рухсат бериш тартиби тўғрисида”ги қарори қабул 
қилинди. Ушбу қарорда Иттифоқдош республикалар божхона органларининг хизмат 
мажбуриятлари, товар-маҳсулотларни импорт-экспорт тартиби белгилаб берилди. Таъкидлаб 
ўтиш лозимки, ушбу қарор божхона бошқаруви ва бож-тарифларига оид ҳукумат 
даражасидаги биринчи ҳужжат эди. Ушбу қарор 1918 йил 1 январдан кучга кириб, унга кўра 
импорт ва экспорт учун илгари берилган барча ҳужжатлар бекор қилинди. Чегара 
ҳудудларидаги   божхоналардан товарларни олиб ўтиш вақтинчалик Савдо-саноат халқ 
комиссарлиги Ташқи савдо бўлимининг ёзма рухсатномаси асосида амалга оширилиши 
белгилаб қуйилди. Божхоналар фаолияти мувофиқлаштирилиб, ойлик ва йиллик статистик 
ҳисоботлар марказга доимий равишда юборилиши мажбурий қилиб қуйилди [1].  

Вақтинчалик божхона низоми қайта кўриб чиқилгунга қадар, Ташқи савдо халқ 
комиссарлиги билан тузилган шартномаларга мувофиқ божхоналар амалдаги меъёрий 
ҳужжатлар асосида фаолият олиб борди. Шунингдек, божхона тарифлари тартибга келгунига 
қадар Божхона муассасалари ҳар ойда Статистика бошқармаси томонидан ишлаб чиқилган 
импорт товарларининг нарх-наволари кўрсатилган қўлланмалар билан таъминлаб турилган.  
Масалан, 1 пуд унга 700-750 тийин, 1 фунт (фунт-оғирлик ўлчов бирлиги, рус минтақасида 
1835 йилдан қўлланилган. 1фунт-1/40 пуд-0,4 кг–Э.Б) қуй гуштига 55-60 тийин, мол гўшти 45-
50, чўчқа гўштига 30-70 тийин, чорва ёғи 1 фунтга 180-190 тийин, қанд 160-170 тийин, гуруч 
крупаси 2000-2200 тийин, картошка 7-8 тийин, туз 4-8 тийин, майдланган кофе 35-40 тийин 
миқдорида белгиланган [2]. 

Архивда сақланган ҳужжатларга кўра, айрим товар-маҳсулотларни божхона орқали 
олиб кириш учун белгиланган лицензия ва акциз солиқ ставкалари ҳақидаги маълумотлар ҳам 
сақланиб қолган. Масалан, Тошкент шаҳар божхона инспекцияси бош инспектори К. 
Сердюкнинг  1918 йил 21 апрелдаги №4447 сонли буйруғида узун баргли чойлар учун 
лицензия ва акциз солиғи нархлари кўрсатилган.  Қора ва кўк чойларни 4 тоифаси учун 8 
рублдан 20 рублгача бож тўловлари белгиланган. Аммо, шуни таъкидлаб ўтиш лозимки, 1918 
йилда ҳам чой товар маҳсулотларини олиб киришда 1916 йилда қабул қилинган акциз солиғи 
тўғрисидаги қонунга кўра бож ундирилган [3].  Кейинги даврларда ҳам, 1922-1923 йилларда 
вино, спирт, пиво, шакар,чой, гугурт, тамаки, нефть маҳсулотлари, туз ва бошқа кичик 
маҳсулотларга акциз солиғидан тушган даромад 1 399 526 рублни ташкил қилган бўлса, 1923-
1924 йилларда 2 697 050 рублни ташкил қилган [4]. 

1918 йил 29 майда РСФСР ХКС “Божхона йиғимлари ва муассасалари тўғрисидаги” ва 
“Марказий ва маҳаллий Совет ҳокимият органларининг бож йиғиш ҳуқуқларини чегаралаш ва 
маҳаллий божхона муассасалари фаолиятини тартибга солиш тўғрисида”ги фармонлари 
кўрсатмаларига биноан, божхона солиқлари ва йиғимлар бўйича вазифалар Ташқи савдо халқ 
комиссарлиги ваколатига ўтказилди [5]. “Божхона йиғимлари ва муассасалар тўғрисидаги” 
қарорида асосан, божхона тўловлари ва йиғимлари давлат ғазнасига кирим қилиниши, чет 
элдан келаётган товарларни қабул қилиш, руйхатга олиш, йўловчилар юкларини текшириш, 
республика божхона органлари зиммасига юклатилди.  Божхона тўловларини давлат ғазнасига 
кирим қилинишини назорат қилиш Молия халқ комиссарлигига топширилди. Шунингдек, 
маҳаллий ҳокимият, фуқоролик ва ҳарбий (чегара хизмати) органлари божхона назорат 
ишларида тўловларни тўлаш ва улардан озод қилиш ваколатига эга бўлмаган ҳамда уларнинг 
божхона иш фаолиятига аралашиши тақиқланган. Бу қоидалар кейинчалик 1918 йилда қабул 
қилинган  РСФСР Конституциясига ҳам киритилди [6].  

1919 йил 16 июлда “Ташқи савдо бўлими тўғрисида” Низом [7] кабул қилинган. Ушбу 
низомга кўра, Ташқи савдо бўлимига бож-тарифларни белгилашда хорижий мамлакатлар 
билан товар айирбошлашда уларнинг талаб ва таклифларини эътиборга олиш, шартнома ва 
ҳисоб-китоб ишларини Молия халқ комиссарлиги билан келишиш, савдо шартнома ва 
битимларини тузишда бевосита иштирок этиш вазифалари белгилаб берилди.  

1920-йилларда РСФСР савдо алоқаларининг фаоллашиши муносабати билан ташқи 
савдо товарларини чегарадан ўтказиш учун божхона расмийлаштируви жараёнини тартибга 
солиш масаласи кескинлашди. 1920-йил 12-ноябрда “Импорт қилинган ва экспорт 
қилинадиган товарларни қабул қилиш, сақлаш, бериш тартиби тўғрисида” Халқ комиссарлар 
совети декрети қабул қилинди. Декретга муофиқ, импорт товарларни фақатгина чегарадаги  
божхона постлари  орқали олиб ўтишга рухсат берилган. Божхона постида  товар-
маҳсулотларининг таркиби, оғирлик-ўлчов маълумотлари ва махсулотнинг ўзи ҳам 
экпертизадан ўтказилиб, товар-савдо ҳужжатлари қайд этилган ва текширилган.   

Янги иқтисодий сиёсатга ўтиш, хусусий мулк ва савдога рухсат этилиши ва эркин 
маҳсулот айирбошлаш мамлакат иқтисодий ҳаёти жонланишига олиб келди ва ташқи савдода 
ҳам маълум ўзгаришлар содир бўлишига, хусусан, ташқи савдонинг бироз эркинлаштирилиши 
импорт ва экспорт савдо айланмасининг маҳсулот ўсишига сабаб бўлди. Бу эса, ўз навбатида, 
бож-тариф қонун-қоидаларини янгилаш талабларини келтириб чиқарди. Қишлоқ хўжалигида 
ишлаб чиқаришини ривожлантириш мақсадида мамлакатда ишлаб чиқарилмаган қишлоқ 
хўжалиги техникаларини, уруғ, ўғит ва зараркунандаларга қарши дорилар божсиз олиб 
киришга ҳамда энг муҳим ишлаб чиқариш тармоқларига таъсир қилмаган ҳолда нон, ем-хашак 
уруғи, ёғ товарларини божсиз олиб чиқишга рухсат берилди. Импорт товарлари учун 
божларининг табақалаштирилган тарифлари белгиланди.Унга кўра, камёб товарлар учун 
юқори, истеъмол товарлари учун эса ўртача тариф ставкалари белгиланди ҳамда барча турдаги 
қора металл ва металл буюмларга бож миқдорлари туширилди. Шунингдек, Туркистон 
божхона тизимида бир қатор қўшимча вазифалар ҳам белгилаб берилди. Жумладан, 
Туркистон божхона округида алоҳида Тошкент божхона идораси ташкил этилиб, унинг 
зиммасига Тошкент шаҳри бозорларида ва дўконларида божхона назоратидан ноқонуний олиб 
ўтилган хорижий товарларнинг сотилишини назорат қилиш вазифалари ҳам юклатилган. Бу 
ҳақида Тошкент божхонасининг бошлиғи Г.А.Афанасьевнинг Туркистон божхона округи 
бошлиғи номига ёзган билдиришномасида ҳам (рапортида) қайд этиб ўтилган. Тошкент 
божхона бошлиғи С.Кияницнинг 1925 йил 13 апрелдаги  (4 йиллик) маъруза ҳисоботида 
маълумот берилишича, ўша даврда Тошкент божхонаси қошида омборлар ташкил этилиб,  
махсус кийим-бош билан таъминланган ходимлар бозорларни назорат қилиш учун жалб 
этилган [8]. 

1922 йил декабрида “Совет Социалистик Республикалари Иттифоки (СССР) ташкил 
этилиши тўғрисидаги” Битим имзоланиши [9], ташқи савдода давлат монополиясининг 
ўрнатилиши, божхона бошқаруви ва бож-тарифларини ишлаб чиқаришда ҳам ўзгаришлар 
бўлди. Янги иқтисодий сиёсатга ўтиш даврида божхона ишларини бошқаришнинг кўп 
босқичли тизими вужудга келди. 

1903 йилда ишлаб чиқилган айрим товарлар учун қўлланилган бож-тариф қоидалари  
1922 йил феврал ойигача фойдаланилган. Фақатгина 1922 йилда импорт ва экспорт товарлар 
учун биринчи Совет “Бож тарифлари” қабул қилинди. РСФСР Халқ Комиссарлари Кенгаши 
импорт қилинадиган маҳсулотларга нисбатан 1922-йил 14-февралда Европа бож-тарифлари, 
1922-йил 11-апрелда Осиё бож-тарифлари ва 1922-йил 15-июлда экспорт маҳсулотларга 
нисбатан бож-тарифларини тасдиқлади. 

СССР Ташқи савдо халқ комиссари Л.Б. Красин ташаббуси билан 1924 йил 14 
декабарда СССР Божхона Низоми қабул қилиниб, олти бўлим, 283 та моддадан иборат бўлган 
[10]. Унга Халқ Комиссарлари Советининг 1920 йил 12 ноябрдаги “Импорт ва экспорт 
қилинадиган товарларни қабул қилиш, сақлаш, бериш тартиби тўғрисида”ги қарори асос 
бўлди. Низом божхона муҳофазасини шакллантиришда ижобий рол ўйнади ва меъёрий 
ҳужжатлар ва давлат божхона назоратини амалга ошириш тартибини янада 
такомиллаштиришга асос бўлди. У бутун мамлакат бўйлаб мавжуд бўлган божхона бошқарув 
тизимини ва божхона органлари тузилмасини мустаҳкамлади. 

4. Хулосалар: 
Хулоса ўрнида шуни айтиш мумкинки, совет ҳукумутининг божхона маъмурчилиги 

барча ривожланаётган давлатлар каби ўз иқтисодини ҳимоя қилиш сабабли 

такомиллаштирилди. Божхоначилар билан бир қаторда бу ишда чегарани қўриқлаб турган 
қизил армиянинг ҳам ўрни беқиёс эканлигини тан олиш даркордир. Чунки Иттифоқ 
чегаралари ҳаддан зиёд узунлиги уларга ноқонуний кириб келаётган товарларни тўлиқ назорат 
қилиш имконини бермаган. Жумладан, божхона бўлимларини ташкил этилишида шарт-
шароитлар турлича бўлганлиги, узоқ чегара қисмларида жойлашган назорат пост 
масканларининг хароблиги ва чегара аҳолисини тез-тез бостириб келишлари ёки ҳарбий 
тўқнашувларда қолоқлиги натижасида узоқ вақт тартибга олинмаслик ҳолатлари кузатилган. 
Кейинчалик Совет Иттифоқида Бож тарифлари 1924, 1927 ва 1930 йилларда қайта қабул 
қилинган. 

